
 “Sigilo, dokumentuetako zigiluak” erakusketa ikusgai izango da maiatzaren 18ra arte, Artxibo Orokorrean

Osteguna, 2007ko azaroaren 22a. Nafarroako Gobernuak, Kultura eta Turismo Departamentuko Artxibo eta Dokumentu Ondarea Zerbitzuaren bitartez, “Sigilo, dokumentuetako zigiluak” erakusketa antolatu du, dokumentuetan erabiltzen diren zigiluak, zigilu motak eta horien guztien egitekoa ezagutarazteko asmoz. Izan ere, dokumentu historikoak baliozkotzeko elementuak dira zigiluak, eta gainera, balio handia dute, Nafarroako Erresumaren nortasunaren ispilu baitira. 


Erakusketan, Errege Etxearen, erresumako instituzioen, nobleziaren, burgesiaren, kontzejuen, komunitate zibilen eta eliza munduaren hirurogei zigilu izango dira ikusgai. Bihartik (azaroak 23) 2008ko maiatzaren 18ra bitartean egongo da zabalik erakusketa, Nafarroako Errege Artxibo Orokorreko Antso Jakituna Aretoan. 


Nafarroako Errege Artxibo Orokorrean dago gorderik dokumentazioaren iturri nagusia. Ezin konta ahala zigilu daudenez, ezinezkoa da erakusketara guzti-guztiak eramatea. Horregatik, zigilua duten dokumentu interesgarrienak, hobekien gorde eta zainduta daudenak, hautatu behar izan dituzte. 


Mikel Ramos eta Esperanza Ochoa de Olza dira, hain zuzen, sigilografiari buruzko erakusketa honen komisario zientifikoak, eta berau atontzeko aurrekontua, berriz, 63.313 eurokoa da. Dagoeneko argitaratu dute zigiluei buruzko hainbat ezaugarri biltzen dituen katalogo bat; besteak beste, zigiluaren jatorria, Erdi Aroa, garai modernoak, zigilua jartzeko moduak, oinarrizko terminologia edo Nafarroako zigiluak dira bertan jasotakoak. 


Gizakiak antzinarotik bertatik erabiltzen ditu zigiluak; baita idazkera bera agertu aurretik ere. Kultura, herri eta zibilizazio bakoitzak berariazko ezaugarri batzuk atxiki dizkie zigiluei, beren mundura egokitutako ezaugarriak; alabaina, zigilu guztiek zeregin eta helburu berberak dituzte (ixtea, baliozkotzea, jabetza marka...). Gaur egun, duela 8.000 urte Mesopotamian agertutako zigiluetatik eratorritakoak darabiltzagu eskuen artean. 

 
V. mendetik XI. mendera bitartean, Europan (Espainia musulmanean ere bai), errege-erreginek, gotzainek eta zirenik eta noblerik garrantzitsuenek baino ez zituzten erabiltzen zigiluak; eta guzti-guztiak eraztun itxurakoak ziren. X. mende amaieran, zeuden zigilu bakarrak dagoeneko ez ziren eraztun itxurakoak. Gainera, dokumentuak ixteko ez ezik (lehenago horretarako baino ez ziren), dokumentu horiek baliozkotzeko ere erabiltzen hasi ziren. Hurrengo mendean, zigilu handiagoak erabiltzen hasi ziren, eta zigilu horiek dokumentuetatik zintzilikatzen zituzten. XII. mendearen erdialdean, zigilua era horretan jartzeko ohitura, Bizantzioko eta Italiako eremuetan dezente erabiltzen zena, Europa iparraldera ere zabaldu zen, eta hortik, gerora, beste kristau erresuma batzuetara ere bai, hispanikoetara kasu.


XII. mendekoak dira Espainiako zintzilikako zigiluen lehen eredu dokumentatuak, gizarte maila goreneko pertsonena, hain justu. XIII. mendean barrena, bestalde, gizarte maila guztietara zabaldu zen zigiluaren erabilera: goitik beherako geruzan eta geroz eta talde handiagoetara. 


Hurrengo mendean, papera erabiltzeko joera handitu zelako, batetik, eta Iparraldeko kristau erresumetatik iritsitako ohitura aldaketen eraginez, bestetik, gizartearen beheko mailetan ere zigiluak erabiltzen hasi ziren. 


XV. mendearen lehen erdialdean, nabarmen egin zuen behera zigilu erabiltzaileen kopuruak; izan ere, eskuz baliozkotzeko joerak, sinadurak alegia, indar handia hartu zuen. XV. mendearen bigarren erdialdean, ondorioz, goi mailako gizarte geruzetako kideek baino ez zituzten erabiltzen zigiluak, hotsandiko dokumentuetan eta, betiere, sinaduraren osagarri. XVI. menderako, oso jende gutxik jotzen zuen zigiluetara, eta gutxi horiek gizarteko goi klaseetako pertsonak izaten ziren. Gainera, sinadurarekin batera erabiltzen zituzten beti, eta itzelezko garrantzia zuten dokumentuetan baino ez.


XVI. eta XVII. mendeetan, zigiluaren formatu eta erabilera berriak plazaratzen joan ziren. Zigiluaren bilakaera horren baitan txertatzen da, halaber, zigilua tintarekin erabiltzeko joera. Zigilu horiek, txinatar jatorrikoak, Nafarroan hasi ziren erabiltzen estreinakoz Espainian, 1677. urtearen aurretik. 


Erakusketaren inaugurazio ofiziala gaur izango da, 20:00etan, Nafarroako Artxibo Orokorrean, eta bertan izango da Juan Ramón Corpas Mauleón Kultura eta Turismo Departamentuko kontseilaria. Inaugurazio hitzaldia, berriz, Nabaskozeko Faustino Menéndez Pidalek emango du. 

